
Provided for client's internal research purposes only. May not be further copied, distributed, sold or published in any form without the prior
consent of the copyright owner.

KUCHING: Pameran awam 
Suruhanjaya Pilihan Raya 
(SPR) berhubung cadangan 
penambahan 17 kerusi baharu 
Dewan Undangan Negeri (DUN) 
Sarawak yang bermula semalam 
dilihat sebagai fasa kritikal dalam 
proses persempadanan semula 
bagi memastikan pelaksanaannya 
dilakukan secara telus, berintegriti 
dan berakauntabiliti.

Penganalisis politik Universiti 
Malaysia Sabah (UMS), Dr Lee 
Kuok Tiung berkata, langkah 
tersebut penting kerana ia 
memberi peluang kepada semua 
pihak untuk mengambil bahagian, 
sama ada mengemukakan 

bantahan mahupun cadangan 
penambahbaikan, termasuk 
berhubung nama DUN baharu 
berkenaan.

“Sepanjang tempoh pameran, 
semua parti politik, sama ada 
blok pemerintah mahupun 
pembangkang, pertubuhan bukan 
kerajaan (NGO) dan persatuan 
komuniti diberikan kesempatan 
untuk meneliti secara mikro dan 
makro peta serta sempadan 
setiap lokaliti,” katanya ketika 
dihubungi Suara Sarawak, 
semalam.

Mengulas lanjut, Lee 
menambah, pelaksanaan Undi18 
dan pendaftaran pemilih secara 
automatik turut menyumbang 
kepada peningkatan jumlah 
pengundi, khususnya di kawasan 
bandar dan pinggir bandar 
yang mengalami pertumbuhan 
penduduk yang pesat.

Katanya, keadaan itu dapat 
dilihat di kawasan pinggir bandar 
Kuching seperti Kota Samarahan, 
Batu Kawa dan Kota Sentosa, 
selain kawasan di Miri, khususnya 
Senadin dan Pujut, serta Bintulu, 
termasuk Tanjong Batu dan 
Samalaju.

“Dalam konteks ini, 
penambahan jumlah kerusi 
penting bagi mengambil kira 

aspek akses dan logistik 
penduduk untuk mendapatkan 
perkhidmatan daripada pusat 
khidmat wakil rakyat.

“Pada masa sama, aspek 
pemberat juga perlu diambil 
kira dan ia tidak semestinya 
bermaksud bantahan. Ini 
termasuk di sesetengah kawasan 
yang mempunyai komposisi 
penduduk dengan keseimbangan 
kaum yang sensitif, seperti 
masyarakat Cina, Dayak, Melayu, 
Melanau dan Orang Ulu,” ujarnya.

Beliau memaklumkan, bagi 
sesetengah kawasan pinggir 
bandar dan luar bandar, antara 
perkara yang mungkin diberi 
perhatian ialah memastikan 
sesebuah kampung, rumah 
panjang atau kawasan kejiranan 
tidak dipecahkan dan diletakkan di 
bawah DUN yang berbeza.

“Bagaimanapun, perkara yang 
berkemungkinan mengundang 
bantahan ialah cadangan 
nama kerusi DUN baharu atau 
pembahagian lokaliti yang 
menyebabkan nama asal sesuatu 
DUN berubah kerana nama DUN 
atau sesuatu kawasan bukan 
sekadar label, sebaliknya turut 
mencerminkan identiti, sejarah 
dan latar geografi setempat,” 
katanya.

